CHI SON?

Son on omm con su i calzon.
Nassuu a Milan

e, anca se on poo foeura de man,
in periferia, vegni su

all'ombra del nost Domm.

De lavoraa, di per di,

me son mai tiraa indré.

Ai fadigh hoo mai di de no;

hoo tira la caretta

son semper staa in careggia;
danee poch ma — cor, cor-

hoo semper porta a ca la micchetta.

Titol de studi

I'é quel che hoo quistaa dal fondeghee
insemma al buttér e 1'oli de linosa
e quel che gh'hoo in del crappin
me I'ha daa, con bona grazia,

el Cervelee.

Per di I'etaa diroo

che i belee de quand seri piscinin
per num bagaj vegneven gio

dai nivol, e...che piva-piva

quand vosava la siréna:

alarm, cessato alarm...

Pippo! L'e Pippo! Smorza ‘] ciar!...
Lassa pur la, pensemegh pu.

E intanta, tutt el bon e 'l bell

di meé el bevevi col cassu.

Chi son. Son vun

che puttost che faa el panposs
o 'l campanon a l'osteria

ghe pias strafoia

con la penna e i pennej,

traa in pee color,

foeuyj e alter catanai:

serii quel tant che occor,

rest in legria.

Del confessor poeu,

per dilla tutta,

quand ghe n'avroo de bisogn...
se vederaal

Per el moment podi di quest:
che tanti de quii rogn

de grattass i ball

n'hoo faa a men

e de angherii n'hoo lassa cor...
El coo I'é sui spall,

rispetti tucc,

foo el me dovér, gh'hoo miee
€ se no sii persuas

de quell che ho di

podii anca andaa a da via i pee!

